Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2010 оны 01 дүгээр сарын 20-ны өдөр (Лхагва гараг)-ийн хуралдаан 10 цаг 20 минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Ц.Батбаяр, Д.Дондог, Д.Загджав, С.Ламбаа, Э.Мөнх-Очир, Д.Очирбат, Р.Раш, Ж.Сүхбаатар, Д.Энхбат;


Өвчтэй: Д.Одхүү;

Нэг. Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл (УИХ-ын гишүүн Н.Батбаяр өргөн мэдүүлсэн) (хэлэлцэх эсэх) 

Хоёр. Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай УИХ-ын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан УИХ-ын Тамгын газрын зөвлөх С.Энхбаяр, М.Элбэгдорж, М.Тайшир, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав.

Хэлэлцэх асуудлын дараалалтай холбогдуулан УИХ-ын гишүүн Ч.Сайханбилэг, Д.Лүндээжанцан нар санал хэлэв. 

Байнгын хорооны хуралдааны хэлэлцэх асуудлын дараалалд орсон “Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай”, “Төрийн жинхэнэ албаны удирдах албан тушаалд тавигдах тусгай шаардлагыг тогтоох тухай” хууль болон УИХ-ын тогтоолын төслүүдийн хэлэлцэх эсэх асуудалд УИХ дахь Ардчилсан намын бүлэг завсарлага авч байгааг УИХ-ын гишүүн Ч.Сайханбилэг мэдэгдэв. 

Хууль болон УИХ-ын тогтоолын төслүүдийн хэлэлцэх эсэх асуудлаар УИХ дахь Ардчилсан намын бүлэг завсарлага авсан тул уг асуудлуудыг хойшлуулахаар тогтов. 


Хуралдаан 10 цаг 30 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2010 ОНЫ 01 ДҮГЭЭР САРЫН 20-НЫ ӨДӨР (ЛХАГВА ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10 цаг 20 минутад эхлэв. 


Ө.Энхтүвшин: - Төрийн байгуулалтын байнгын хорооны хурлаа нээе. Эрхэм гишүүдийн амрыг эрье. Ирц хангалттай бүрдсэн байгаа. Өнөөдөр Төрийн байгуулалтын байнгын хорооны хурлаар хоёр асуудал хэлэлцэхээр оруулж байна. 


Нэг дэх асуудал, Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл. Энэ бол УИХ-ын гишүүн Н.Батбаярын санаачилсан төслүүд байгаа. Хэлэлцэх эсэх. Хоёрт нь, Төрийн жинхэнэ албан удирдах албан тушаалд тавигдах тусгай шаардлагыг тогтоох тухай УИХ-ын тогтоолын төсөл гэсэн ийм хоёр асуудлыг хэлэлцэх саналыг оруулж байна. 


Хэлэлцэх асуудалтай холбогдуулж санал байна уу? 


Ч.Сайханбилэг: - Байна. Дарга аа. 


Ө.Энхтүвшин: - Ч.Сайханбилэг гишүүн. 


Ч.Сайханбилэг: - Баярлалаа. УИХ-ын тухай нэмэлт, өөрчлөлт оруулах тухай урьд нь бид 2 хуулийн төслийг ярьсан байгаа. Өнөөдөр гурав дахь нь орж ирж байна. Тэгээд энэ хуулиудын төсөлтэй холбогдуулаад ажлын хэсэг гарсан. Ажлын хэсэг дээр энэ хуулиудын төслийн нэмэлт, өөрчлөлтүүдийг багц болгох, авах саналуудыг зохицуулах гэсэн энэ чиглэлээр ажиллаж байгаа гэж ингэж ойлгож байгаа. Тийм учраас энэ Н.Батбаяр гишүүний өргөн мэдүүлсэн хуулийн төслийн хэлэлцэх эсэх асуудлыг энэ өмнөх асуудлуудынхаа хүрээнд оруулж хамтран шийдье. Тийм учраас энэ асуудлыг өнөөдөр хэлэлцүүлэхийг түр хойшлуулж өгөөчээ гэсэн ийм хүсэлтийг Байнгын хорооны даргад тавьж байгаа юм. 


Хоёрдугаар асуудал, Төрийн жинхэнэ албаны удирдах албан тушаалд тавигдах тусгай шаардлага тогтоох тухай Их Хурлын тогтоолын төсөл. Ажлын албан зохион байгуулалтын бүтэц, орон тоог батлах тухай тогтоолын төслүүдийн өргөн барьж байгаа процедурууд дээр бас асуудалтай байна гэдэг зүйлийг манай намын бүлгийн хурал дээр ярьсан. Яагаад гэхээр Төрийн албаны зөвлөл, ер нь хууль тогтоох, хууль санаачлах, тогтоол, УИХ-ын тогтоол, хуулийн төслийг санаачлах субъектүүд нь Үндсэн хуульд заасан субъектүүд байдаг. Тэгээд энэ Төрийн албаны зөвлөлөөс шууд орж ирээд энэ нь хэлэлцэх рүү, тогтоолын төсөл яг санаачлах гэж байгаа энэ мэтээр ингээд хэлэлцүүлэг яваад байхаар хэр зөв бэ гэдгийг нэгдүгээрт харах шаардлагатай. Энэ асуудлыг хэлэлцэх эсэхийн өмнө, шийдэхийн өмнө бас хууль санаачлагчийн асуудлыг нэг мөр зохицуулах ёстой. Ийм саналтай байгаа. 


Хоёрдугаарт нь, энэ асуудлыг бас Засгийн газар, яах вэ нөгөө Хуулийн төсөл өргөн мэдүүлэх журмын тухай хуулийн дагуу Засгийн газраас санал авах ёстой. Энэ асуудлууд нь бас хийгдээгүй гэдэг зүйл яригдаад байгаа. Тийм учраас ингээд энэ асуудлуудыг хэлэлцэхийн өмнө энэ процедурынхаа асуудлуудыг, бэлтгэл ажлуудыг нь хангачихаад орж ирж энэ асуудлыг хэлэлцүүлбэл яасан юм бэ. Тийм учраас өнөөдрийн хуралдаанаар хэлэлцэх бэлтгэл хуулийн дагуу хараахан хангагдаагүй байна гэсэн ийм үндэслэлээр бас хойшлуулах саналтай байгаа юм. Баярлалаа. 


Ө.Энхтүвшин: - Өөр санал байна уу? Д.Лүндээжанцан дарга. 


Д.Лүндээжанцан: - За яах вэ энэ хуулиудаа жаахан явуулмаар байгаа юм. Энэ хаврын чуулганаар хэлэлцэх асуудлаа хэзээ оруулж гэж байна. Энийг ер нь тэгээд хурдан оруулаад. 


Ө.Энхтүвшин: - Алиныг нь ярьж байна. Нэгдүгээр асуудлаа ярьж байна уу? 


Д.Лүндээжанцан: - Өөр асуудал ярьж байгаа юм. Ер нь хаврын чуулганаар хэлэлцэх асуудлаа Төрийн байгуулалтын хороо маш хурдан хугацаанд оруулмаар байна гэдэг ийм саналтай байна. Тэр Их Хурлын хуулиудыг одоо яамаар юм бэ дээ одоо, Сонгуулийнхаа хуультай холбох юм уу. энэ их л удаашраад. Нэгэнт одоо гарсан асуудлаар манай Ө.Энхтүвшин дарга, энэ ажлын хэсэг байж байна. Х.Тэмүүжин санаачлагч өөдөөс хараад сууж байна. Ингээд одоо уулзаад тэрийг нь авъя, энийг нь болъё, энийг нь нэмэлт, өөрчлөлтийн хүрээнд хамаарагдахгүй байна. Ийм учраас шинээр өргөн баръя энэ тэрийгээ ингээд тохироод энийг гацаанаас гаргаад явчихаж болдоггүй юм болов уу. 


Эцсийн эцэст завсарлага авах хугацаан дээр л байгаа юм. Тэрийгээ хэзээ мөрдөхөө эргэж яриад, ингээд энийг одоо гацаанаас гаргаад явчих боломж байна уу гэсэн ийм хүсэлт байна. 


Ө.Энхтүвшин: - Санал байна. Тийм ээ. Ингээд 2 асуудлыг хэлэлцье гэж санал оруулсан. Энэ дээр Ардчилсан намын бүлэг завсарлага авах саналтай юм байна. 


Нэг дэх асуудлын тухайд Н.Батбаяр гишүүн сая ирсэн байх. Тийм ээ. Томилолтоос дөнгөж сая ирсэн байх. Өөрөө байхгүй байна. Нэг дэх өдөр уг нь ажлын хэсэг болох байтал чинь нөгөө санаачилсан хүн байхгүй болохоор чинь ажлын хэсгийн хуралдаан бас болж болдоггүй. Ингээд одоо бас төвөгтэй байна. Энийг өнөөдөр ерөөсөө өнөө маргааш хоёр тэр ажлын хэсэг дээрээ цуглаад нэг тийш нь болгоё. Ийм учраас энэ дээр тэгж шийдье. 


Хоёр дахь, Төрийн жинхэнэ албаны удирдах албан тушаалд тавигдах тусгай шаардлагын тухай УИХ-ын тогтоолын төсөл дээр хууль зөрчсөн зүйл байхгүй. Яагаад хууль зөрчсөн зүйл байхгүй вэ гэвэл энэ чуулганы хуралдааны дэг дээр байх аа Өргөн мэдүүлэх журмын тухай хуулийн 22.2-т УИХ-ын дотоод зохион байгуулалт, УИХ-д ажлаа шууд хариуцан тайлагнадаг байгууллагын тухай болон УИХ-аас тогтоол гаргахаар хуульд заасан асуудлаар тогтоолын төслийг холбогдох Байнгын хороо санаачилж болно гэсэн заалтын дагуу энийг оруулж байгаа. 


Харин Төрийн албаны зөвлөлөөс оруулж ирсэн, Төрийн албаны зөвлөлийн зохион байгуулалтын бүтэц, орон тоог батлах тухай УИХ-ын тогтоолын төслийн тухайд энэ бол өөр. Энэ талаар Засгийн газраас санал зайлшгүй авах шаардлагатай гэж бодож байгаа. Яагаад гэвэл төсөв, төлөвлөгөөтэй өөрчлөлт орохоор байгаа учраас энэ талаар Засгийн газраас санал авна гэдгээ явуулсан. Энэ асуудлыг Байнгын хороо шууд хэлэлцээд болох юм гэж үзээд оруулж ирсэн юм. Гэхдээ өнөөдөр Ардчилсан намын бүлэг энэ асуудлаар заавал Засгийн газрын саналыг авах нь зүйтэй гэж үзэж байгаа учраас долоо хоногийн өмнө явуулсан байхаар, Засгийн газарт санал авахаар явуулсан байгаа. Хугацаа нь болоогүй байгаа. Даруй Засгийн газартайгаа ажиллаж аль болохоор саналыг түргэхэн аваад ингээд дараагийн хуралдаан дээр оруулъя гэсэн ийм санал байна гэж ойлголоо. 


Байнгын хорооны ажлын хэсгүүд бол энэ хоёр асуудлаар хоёулан дээр нь гарч ажилласан. Төрийн жинхэнэ албаны удирдах албан тушаалд тавигдах тусгай шаардлага, нөгөөх нь зохион байгуулалтын бүтэц, орон тоог батлах тухай, аль аль дээр нь гарсан байгаа. Энэ ажлын хэсэг хуралдсан. Өөр өөрсдийнхөө байр суурийг илэрхийлсэн байгаа. 


Нэгэнт Байнгын хорооны хурал дээр Ардчилсан намын бүлэг завсарлага авъя гэж хүсэлт гаргаж байгаа учраас хуулийн дагуу Байнгын хорооны хуралдааныг түр хойшлуулж байна. 


Би сая тайлбарлалаа З.Энхболд гишүүн ээ. Энэ дээр зайлшгүй Засгийн газраас санал авах энэ нөгөө 22.2 дээр бол байхгүй байгаа юм. Байнгын хороо шууд санаачлаад ингээд оруулж хэлэлцүүлж болно гэсэн байгаа. Ганцхан юм нь дээр Засгийн газраас авч болно. Тэр нь бол төсөв, төлөвлөгөө, мөнгө төгрөгтэй холбоотой асуудал дээр төсөв, төлөвлөгөөнд өөрчлөлт орохоор бол авна гэсэн заалт байгаа юм. Тэгэхээр энэ бүтэц орон тоон дээр өөрчлөлт орохоор бид чинь нөгөө 2010 оныхоо төсвийг баталсан байдаг. Гэтэл орон тоо нэмэгдэхээр орж ирж байгаа учраас энэ дээр зайлшгүй авна гээд бид явсан. Харин энэ тусгай шаардлага дээр бол Байнгын хороо шууд санаачлаад хэлэлцэж болохоор байгаа юм. Тийм учраас тэр Засгийн газраас даруйхан саналаа ирүүлээчээ гэж бид хандаж саналыг авъя. Тийм учраас өнөөдрийн Байнгын хорооны хурлаар энэ хоёр асуудал хэлэлцээр санал оруулсныг хойшлуулж байна. 


Өнөөдрийн Байнгын хорооны хурал завсарлаж байна. 


Ч.Сайханбилэг: - Ө.Энхтүвшин дарга аа, нөгөө Д.Зүмбэрэллхам даргаас ирсэн бичиг дээр Байнгын хороо өөрөө дахиад ажлын хэсэг гардаг ч юм уу, ажиллаж байгаад тэгээд өргөн баривал уг нь. Хэлэлцэхээр. Тэр утгаар нь хэлсэн шүү. Тэгэхгүй бол нөгөө орж ирсэн юм нь шууд явчихаад. 


Ө.Энхтүвшин: - Бид гаргасан юм. 


Ч.Сайханбилэг: - Тэрний дагуу ярьж байгаа юу? 


Ө.Энхтүвшин: - Тийм. 


Хуралдаан 10 цаг 30 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

